1760 Ölfusvatnsannáll: Vetur frá jólum með þeim beztu, hægur og vindalítill, Þó var hagleysisskorpa frá þorrakomu, til þess að vika var af góu. Þann 12. Januarii forgekk sexæringur á Stafnesi í góðu veðri, annaðhvort í brimi, sem nokkurt var, eða með öðrum hætti. ... Þann 23. Aprilis, sem var miðvikudaginn seinasta í vetri, forgengu 2 skip í Selvogi vegna brims. Á þeim drukknuðu 20 menn. Og þriðja skipið laskaðist þar. Flestir Selvogsingar lentu þá í Þorlákshöfn. Sama dag drukknuðu 4 menn af skipum á Selatöngum, þó skipin forgengi ekki aldeilis, ... Var þó veður þá lyngt og gott.... Sumarið var minnilega stillt, gott og gagnsamt, með góðri nýtingu. ... Haustið sérdeilis gott og oftast þurrt. ... Norðanveður braut á Leirá nýreist hús, hálfsúðað. Vetur til jóla úrkomulítill, fór að spillast með imbriviku, 17. Decembris. Nóttina milli þess 19. og 20. sama mánaðar var mesta stórviðri á landinu með fjúkhríð, svo víða varð jarðbann öldungis, er hélzt til þrettánda í jólum. En þann 21, Decembris urðu fjárskaðar í nokkrum stöðum í austanbyl.  

Grímstaðaannáll: Veðuráttufar frá jólum til Kyndilmessu í bezta máta. Spilltist þó veðurátta og varaði það fram á góuna ... og góð veðurátta, með hláku úr því vika var af góuunni og sæmilegt veðuráttufar fram eptir vorinu, þó seingróið væri. ... Í meðallagi þerrar til Maríumessu, og gott grasár á túnum, en lakar á engjum; gerði vætur eptir Maríumessu um sumarið til krossmessu. Skiptapi varð á Stafnesi syðra undir eður með þorra, voru á 5 menn.    

Sauðlauksdalsannáll:  Vetur var góður og sumar hið bezta upp á grasvöxt, líka nýting góð víðast. 

Höskuldsstaðaannáll: Staðviðri og snjóleysur til miðþorra, síðan fjúksamt og óstöðugt... Skiptapi 6 manna syðra. Ís sást hér fyrir um sumarmál. Eftir krossmesu tíðum kalt. ... Árferðið norðan lands var gott til landsins og fiskirí í betra lagi. ... Haustið oftast strítt með norðan- og austanstormum, brimum og ógæftum til sjóar. Skiptapi 5 manna við Hrísey, en formann þeirra bar lífs upp. Akureyrarskip beið byrjar á höfninni í fimm vkur. 

Íslands árbók: Góður vetur ... . Urðu nokkrir skiptapar í verum, sérdeilis syðra og drukknuðu fram undir 50 manns í sjó ... . Mikil og langsöm stórviðri gengu um haustið. Eyjafjarðarskip tepptist inni á sinni höfn og vogaðist ei til að leysa upp eður leggja út fyrr en eftir allraheilagramessu ... . 

